Берасцейская царкоўная ўнія. Антыўніяцкі рух у Полацку.

Мэта: авалодаць навыкамі атрымання новых ведаў; актывізаваць інтэлектуальную дзейнасць навучэнцаў; развіваць уменне ўспрымаць і засвойваць вывучаемы матэрыял, складаць табліцы, даваць ацэнку значэння гістарычных працэсаў; фарміраваць пачуццё гонару за гістарычнае мінулае свайго горада, выхоўваць у вучняў рысы талерантнасці, павагу да вернікаў розных канфесій. 

Задачы:

а) вызначыць прычыны і ўмовы стварэння ўніяцкай царквы; 

б) выявіць  ролю Полацкай архіепархіі ў гісторыі ўніяцтва,

     вызначыць азнаёміцца з жыццём і дзейнасццю І. Кунцэвіча;

в) вывучыць антыўніяцкі рух у Полацку;

г) вызначыць гістарычную ролю Полацкага царкоўнага сабора 1839г.

д) азнаёміцца са становішчам уніяцкай царквы сёння.

Паняцці: “унія”, “уніяцтва”, “канфесія”, “архіепархія” , “архіепіскапы”, “мітрапаліт”.

Гістарычныя асобы: Грыгорый (Герман) Загорскі,  Іасафат Кунцэвіч, Іраклій Лісоўскі, Васіль Лужынскі, Іосіф Сямашка.  

На дошцы запісаны тэма, план урока, новыя паняцці, імёны гістарычных асобаў. 

Ход урока

План

1. Берасцейская царкоўная унія. 

2. Полацкая уніяцкая архіепархія. 

3. І. Кунцэвіч. Антыўніяцкі рух у Полацку.

4. Полацкі царкоўны сабор 1839 г.  

5. Уніяцкая царква сёння.

6. Замацаванне матэрыяла.

На пачатку ўрока аб’яўляюцца тэма, мэта і задачы ўрока. Звяртаецца ўвага на тое, што  школьнікі пачнуць вывучаць духоўнае і культурнае жыццё Полацка, калі ён быў у складзе Рэчы Паспалітай. Затым настаўнік нагадвае вучням, што яны павінны паўтарыць, якую ролю адыгрывала царква на беларускіх землях. 

Пытанні для паўтарэння:  

1.   Калі хрысціянская царква раскалолася на праваслаўную і каталіцкую? 

2.   Якія існавалі шляхі  пранікнення  хрысціянства на беларускія землі?

3.   Як можна ахарактарызаваць канфесійнае становішча беларускіх зямель у XVI ст.? 

4. Якім чынам змянілася становішча праваслаўнай і каталіцкай цэркваў пасля  заключэння Люблінскай уніі ? 

Настаўнік разам з вучнямі прыходзяць да высновы, што пасля заключэння Люблінскай уніі і стварэння Рэчы Паспалітай праваслаўная царква пачала страчваць сваё вядучае становішча на Беларусі. А наступленне каталіцтва ўвасобілася ў заключэнні ў 1596 г. Берасцейскай царкоўнай уніі. Затым разглядаецца першае пытанне плана ўрока. 

1. (Вучні  сумесна з настаўнікам ў сшытках запаўняюць табліцу)

	                                   Прычыны і ўмовы стварэння уніяцкай царквы

	Праваслаўная царква
	        Берасцейская унія 1596г.
	Каталіцкая царква

	Прычыны

Спроба дабіцца ўзвышэння і вярнуць былую моц
	
	Прычыны 

Імкненне атрымаць перамогу над праваслаўем і распаўсюдзіць сваю веру

	Умовы 

Захоўваюцца праваслаўныя царкоўныя абрады
	
	Умовы 

Прызнаецца вяршынства(кіруючая роля)папы рымскага




Вучні прыходзяць да высновы, што заключэнне Берасцейскай царкоўнай уніі, якая аб’яднала праваслаўную і каталіцкую цэрквы ў адзіную грэка-каталіцкую (уніяцкую), была спробай узмацнення ролі каталіцкай царквы. 

 Полацкая ўніяцкая архіепархія.

     Перад разглядам другога пункта плана настаўнік задае школьнікам пытанне для разважання і аналізу:  Як успрыняла беларускае насельніцтва новую рэлігію? 

       Якія меры выкарыстоўвалі для пашырэння уніі царкоўныя дзеячы? 

Лекцыйны матэрыял

У выніку прыняцця Берасцейскай уніі 1596г. праваслаўным полацкім архіепіскапам Грыгорыем Загорскім была створана Полацкая уніяцкая архіепархія - адміністрацыйна-тэрытарыяльная адзінка уніяцкай царквы на Беларусі ў 1596-1839 гг. Яна ахоплівала Полацкае, Віцебскае, Мсціслаўскае і Інфлянцкае ваяводствы, Курляндскае герцагства.  

У канцы 16 - першым дзесяцігоддзі 17 стст. уніяцтва як новая рэлігія нярэдка навязвалася гвалтоўна: прымусова зачыняліся праваслаўныя цэрквы і школы, ва уніяцкіх цэрквах сталі выкарыстоўваць польскую мову замест старабеларускай.

Актыўнае пашырэнне уніяцтва пачаў архіепіскап І.Кунцэвіч, што прывяло да Віцебскага паўстання 1623 г. і забойства Кунцэвіча. Царкоўны дзеяч Рэчы Паспалітай Ц.Жахоўскі таксама для пашырэння уніі выкарыстоўваў прымусовыя меры.  Нягледзячы на супраціўленне вернікаў, у 18 ст. уніяцтвам была ахоплена большасць насельніцтва архіепархіі. Полацкая архіепархія лічылася найбольш значнай сярод уніяцкіх епархій, з 15 полацкіх архіепіскапаў 7 былі мітрапалітамі. 

Пасля 1-га падзелу Рэчы Паспалітай у 1772 г. тэрыторыя архіепархіі ўвайшла ў склад Расійскай імперыі, у 1774 г. тут было каля 500 цэркваў.  З канца 18 ст. пачаўся працэс пераводу часткі ўніятаў у праваслаўе. У 1810 г. у архіепархіі было больш за 600 тыс. прыхаджан; у 1822 - больш за 539 тыс. прыхаджан, 463 царквы ; у 1827 г. - больш за 514 тыс. прыхаджан , 436 цэркваў. 

У 1828 г. Полацкая уніяцкая архіепархія стала называцца таксама Беларускай і была ўзбуйнена: у яе былі ўключаны паветы Мінскай, Валынскай і Кіеўскай губерняў. У 1830-я гады ў архіепархіі было больш за 1 млн. прыхаджан, каля 700 цэркваў. У 1834 г. пачало аднаўляцца богаслужэнне паводле ўсходняга абраду. У выніку Полацкага царкоўнага сабора 1839 года уніяцкая царква была скасавана, Полацкая уніяцкая архіепархія спыніла існаванне. 

Настаўнік разам з вучнямі прыходзяць да высновы, што з аднаго боку ўніяцкія епіскапы жорстка ўводзілі новую веру на беларускіх землях. З другого боку, праваслаўныя царкоўнікі настройвалі прыхаджан супраць уніі. У выніку атрымалася так, што унія не аб’ядноўвала, а раз’ядноўвала насельніцтва ВКЛ.     

Іасафат Кунцэвіч. Антыўніяцкі рух у Полацку.

Кунцэвіч Іасафат (у свеце Іван) - уніяцкі царкоўны дзеяч Рэчы Паспалітай. Ён нарадзіўся  ў 1580 г. ў г. Уладзімір-Валынскі (Украіна). З праваслаўнай сям’і гандляра, уладзімірскага райцы Гаўрылы Кунцэвіча, выхадца з Беларусі. Пасля заканчэння пачатковай школы адпраўлены бацькам у Вільню вучыцца купецкай справе (каля 1596). Зблізіўся з езуітамі, прафесарамі Віленскай акадэміі, пад іх уплывам стаў прыхільнікам Брэсцкай уніі 1596г. У 1604 г. стаў манахам Віленскага манастыра св.Тройцы. Вывучаў багаслоўе ў семінарыі пры манастыры, вызначаўся глыбокай рэлігійнасцю і аскетызмам. Таленавіты прапаведнік і місіянер, пераканаў многіх уплывовых асоб Вільні прыняць унію. У 1609 г. пасвячоны ў святары. З 1618 па 1623 гг. стаў архіепіскапам полацкім. І.Кунцэвіч энергічна распаўсюджваў унію, ў тым ліку і адміністрацыйнымі сродкамі, што выклікала супраціўленне праваслаўных гараджан. Паколькі праваслаўная царква ў пачатку 17 ст. была па-за законам, Кунцэвіч закрываў праваслаўныя храмы, выдаляў святароў і на іх месца прызначаў уніяцкіх. У кастрычніку 1618 г. магілеўскія мяшчане зачынілі перад Кунцэвічам гарадскую браму. Тады Кунцэвіч звярнуўся да каралеўскіх улад, якія пакаралі бунтаўшчыкоў і гвалтоўна адабралі на карысць уніятаў праваслаўныя цэрквы. Прызначэнне ерусалімскім патрыярхам Феафанам ў 1620 г. полацкім праваслаўным епіскапам М.Сматрыцкага пагоршыла становішча Кунцэвіча. У епархіі паралельна з грэка-каталіцкай пачала стварацца праваслаўная іерархія. Гараджане Віцебска, Магілева, Полацка, Оршы сталі адступацца ад уніі, адбываліся антыўніяцкія хваляванні. У сувязі з узмацненнем рэлігійнай барацьбы змянілася стаўленне да ўніяцкай царквы кіруючых колаў Рэчы Паспалітай. Канцлер ВКЛ  Л.Сапега ў лісце да Кунцэвіча ад 1622 г. абвінаваціў апошняга ў “гвалтоўным уціску чалавечага сумлення”.  

У час Віцебскага паўстання 1623 г. Кунцэвіч быў забіты. За забойства архіепіскапа 19 чалавек былі прыгавораны каралеўскай камісіяй на чале з Л.Сапегам да пакарання смерцю, Віцебск пазбаўлены магдэбургскага права. 

У 1643 г. Іясафат Кунцэвіч папам рымскім Урбанам 8 прылічаны да блажэнных пакутнікаў каталіцкай царквы. У 17-18 ст. на Беларусі і Ўкраіне фарміраваўся культ Кунцэвіча. Замойскім саборам 1720 г. уніяцкай царквы зацверджана свята ў гонар блажэннага. Да труны з мошчамі ладзіліся паломніцтвы, распаўсюджваліся жыццяпісы, маляваліся абразы. 22.4.1867 г. папа Пій 9 абвясціў Кунцэвіча святым. З 1949 г. рэліквіі Кунцэвіча знаходзяцца ў базаліцы св. Пятра ў Рыме.

Полацкі царкоўны сабор 1839 года.

Перад разглядам наступнага пункта плана настаўнік задае школьнікам пытанне для аналізу: 

Як можна ахарактарызавать адносіны паміж уніяцкай царквой і царскім урадам? 

Полацкі царкоўны сабор 1839г. - сход іерархаў уніяцкай царквы ў Беларусі і Украіне (у межах Расійскай імперыі), які прыняў рашэнне аб яе далучэнні да рускай праваслаўнай царквы. Першыя тэндэнцыі збліжэння уніятаў з праваслаўем выявіліся ў 1780-я гады ў дзейнасці полацкага архіепіскапа Іраклія Лісоўскага , незадазволенага высокім становішчам базыльян, якія як самыя адукаваныя найчасцей займалі епіскапскія кафедры і праводзілі лацінізацыю абраднасці ў царкве: ў храмах здымаліся іканастасы, ставіліся арганы і бакавыя алтары, ў Полацкай уніяцкай архіепархіі служба часта правілася на польскай мове. Лісоўскі склаў служэбнік на царкоўна-славянскай мове, дамогся адмены інстытута царкоўных старастаў. 

Палітыка царскага ўрада да уніяцкай царквы была непаслядоўнай: ад масавага пераводу ў праваслаўе (да 3 млн. чалавек) пасля другога падзелу Рэчы Паспалітай да падтрымкі рымска-каталіцкага і ўніяцкага духавенства, каб мець у ім сацыяльную апору. У 1820-я гады Мікалай І стаў праводзіць у заходніх губернях палітыку “узмацнення рускага элемента” замест польскага; беларусы і ўкраінцы былі абвешчаны часткай рускага народа, што выклікала пытанне аб іх рэлігійнай уніфікацыі. Намеры улад супалі з жаданнем уніяцкіх  іерархаў, якія хацелі далучыцца да праваслаўя па ідэалагічных меркаваннях і для паляпшэння свайго сацыяльнага становішча. 

У 1827 г. асэсар Другога (уніяцкага) дэпартамента Рымска-каталіцкай калегіі Іосіф Сямашка падаў Мікалаю І дакладную запіску з прапановамі аб скасаванні уніяцкай царквы і пераводе яе ў праваслаўе. У тым жа годзе выдадзены ўказ аб забароне пераходу ўніятаў у лацінскі абрад. 

У красавіку 1828 г. зацверджана асобная грэка-уніяцкая духоўная калегія з мэтаю далейшага адасаблення ўніятаў ад рыма-католікаў, з 1837 г. яна была падначалена Св. Сіноду рускай праваслаўнай царквы. Замест 4 уніяцкіх епархій (Полацкай, Віленскай, Брэсцкай, Луцкай) пакінуты 2 першыя з перайменаваннем іх ў Беларускую  і Літоўскую. 

У 1834 г. выйшла сакрэтная інструкцыя аб тым, што далучаць уніятаў трэба асцярожна і паступова. Ідэя пераходу ў праваслаўе ахоплівала тым часам усе больш прадстаўнікоў вышэйшага духавенства. 

Паводле Акта Полацкага царкоўнага сабора 1839 г. да праваслаўнай царквы было далучана каля 1,5 млн. чалавек. Найбольш цяжка скасоўвалася уніяцтва ў паўночнай Беларусі, дзе лацінізацыя грэка-каталіцкай царквы была больш глыбокая, частка ўніятаў там перайшла ў рыма-католікі. 

Уніяцтва адрадзілася ў 1920-я гг. у Заходняй Беларусі і існавала тут да 

1940 г. 

 Пасля тлумачэння матэрыялу вучні прыходзяць да высновы, што пасля далучэння Полацка да Расійскай імперыі былі зроблены захады да ўсталявання дзяржаўнага кантролю над дзейнасцю рэлігійных канфесій. Пры гэтым расійскі ўрад пачаў праводзіць палітыку ўмацавання праваслаўя шляхам скасавання ўніі. 
Унiяцкая царква сёння.
      Пасля 1945 г. на тэрыторыi Беларусi не засталося нi воднага грэка-каталiцкага (унiяцкага) прыхода. У80-я гады уБеларусi пачауся перыяд адраджэння iнтарэсу да унiяцтва. У 1989 г. у Мiнску пачалася падрыхтоука да выдання грэка-каталiцкага часопiса “Унiя” (першы нумар пабачыу свет у жнiунi 1990 г.). 11 сакавiка 1996 г. у Мiнску была праведзена першая грэка-каталiцкая лiтургiя на беларускай мове. Першы Мiнскi прыход быу адчынены у вераснi 1990г. Потым адчынiлiся унiяцкiя прыходы у Гомелi, Гродне, Магiлёве, Вiцебску, Полацку, Брэсце, Маладзечне. Кангрэгацыя Усходнiх Цэркващ у 1994 г. зацвердзiла беларускiя версii лiтургiчных тэкстау. У1995 г. пачалося выданне часопiса “Царква” (накладам 2000 экз.). У 1996 г. адбылося святкаванне 400-годдзя Брэсцкай унii.


Зараз грэка-каталiцкая царква налiчвае прыходы у гарадах: у Мiнску – 2 прыходы, Брэсце, Гомелi, Гродне, Iванцэвiчах, Лiдзе, Полацку, Вiцебску. Агульная колькасць вернiкау складае 8000 тыс. чалавек. 


Адраджаецца манаскае жыццё, уПолацку дзейнiчае невялiкi манастыр беларускiх менахау-студытау i  дом сясцер-студыкак. 

З 1994 г. Беларуская грэка-каталiцкая царква знаходзiцца пад прамой юрысдыкцыяй Кангрэгацыi Усходнiх Цэрквау.

Замацаванне новага матэрыяла.

Калi ласка, паразважайце i выкажыце сваё меркаванне па наступных пытаннях: 

· якую ролю адыграла Брэсцкая унiя у развiццi культуры Беларусi?

· чаму прынняцце унii выклiкала шырокi  грамадскi рэзананс у Беларусi ?

· якую ролю адыграу Полацкi Сабор 1839 г.у далейшым нацыянальным и канфесийным  лёсе нашай краiны ?

· на ваш погляд, цi могуць увогуле суiснаваць устойлива i доуга разам дзве аб’яднаныя канфесii, цi ёсць перспектыва адраджэння унiяцтва у былых маштабах ?

